IGIKORWA CYO KWIBUKA NO GUFATA MU MUGONGO ABABYEYI
B’ABANYAMURYANGO BA AVEGA

IJAMBO RY'UHAGARARIYE UNITY CLUB INTWARARUMURI
Bayobozi muteraniye hano mwese,
Bavandimwe, banyamuryango ba AVEGA,

By'umwihariko babyeyi bacu twaje gufata mu mugongo tunafatanya kwibuka

abacu bazize Jenoside yakorewe Abatutsi muri Mata 1994,
Baturage bo mu karere ka Kayonza,

By’'umwihariko abo muri uyu murenge turimo wa Rukara,
Mukomere!

Munyemerere mbanze mbagezeho ubutumwa bw’'Umuyobozi mukuru wa
Unity Club Intwararumuri, Nyakubahwa Jeannette Kagame, Madame wa
Nyakubahwa Perezida wa Repubulika y'u Rwanda. Nk’'uko bisanzwe buri
mwaka, twaje kwifatanya namwe, ngo tubagaragarize urukundo tubafitiye.
Nk’Abanyamuryango ba Unity Club Intwararumuri, tuzirikana akababaro
n'agahinda mwagize n’ibibazo muhura na byo, ubutwari mwerekanye,
icyizere mwifitiye n’icyo mufitiye ubuyobozi bw’lgihugu cyacu, ibyo byose
bikaduha ingufu zo kwifatanya namwe no kubatera inkunga kugira ngo

mukomeze gutera imbere.

Uyu munsi, dukomeje kwibuka ibihe bikomeye cyane u Rwanda rwaciyemo;
turibuka akaga kagwiririye u Rwanda n’isi muri rusange. Turibuka Jenoside
yakorewe Abatutsi mu w’1994: abantu basaga miliyoni yahitanye,

abayirokotse ubu bakaba bahanganye n’ibikomere yabasigiye, imbaraga
z'igihugu zasenyutse, n’ingaruka Jenoside yagize ku buzima bw’lgihugu muri
rusange, by'umwihariko ababyeyi bagizwe incike na Jenoside yakorewe
Abatutsi muri Mata 1994. Nyamara kandi, twishimira kubona intambwe
ikomeye AVEGA yateje aba babyeyi guhera muri icyo gihe cy’amage kugeza
ubu. Unity Club ibijeje kuzakomeza kubaba hafi, ngo mugere ku ntego

mwiyemeje.

Unity Club Intwararumuri imaze igihe kirekire ikorana na AVEGA mu bikorwa
bitandukanye harimo n’iki gikorwa cyo kwibuka no gufata mu mugongo
ababyeyi bageze mu za bukuru. Ubu bufatanye bufite byinshi buvuze hagati
y’iyi miryango yombi. Unity Club yashinzwe mu w’1996, nyuma gato ya
Jenoside yakorewe Abatutsi, ifite intego yo gushimangira ubumwe n’amahoro
byo nkingi y’iterambere rirambye. Bifitanye isano na AVEGA yabonye
ababyeyi bamaze kwicirwa abo bashakanye, abana, abavandimwe, basigaye
iheruheru, ntakirengera, maze ihitamo kubahuza kugira ngo bongere
birememo icyizere cyo kubaho neza, baharanire amahoro, kuko iryo

terambere ryavuzwe, ntiryagerwaho hatari icyizere, hatari amahoro.

Dukomeje gushima abanyamuryango bose ba Avega, kuko mwitanze kugira
ngo mugarure icyizere mu buzima bwanyu ndetse n'ubw’abandi banyarwanda
muri rusange kubera ko mubabera icyitegererezo cyiza. Ubuzima mwaciyemo
buragoye cyane ku buryo bigora bamwe kwemera ko ibikorwa mumaze
kugeraho ari ibyanyu koko. Ibi rero bibatere ishema ryo gukomeza gukora
byinshi, cyane cyane murushaho kwita kuri aba babyeyi bageze mu zabukuru.

Kwita kuri aba babyeyi ni igihango gikomeye tuba tugirana n’igihugu cyacu

twemeza ko abanyarwanda tuzakomeza uyu muco wo gufashanya, kandi ko

ari twe ba mbere mu kubona ibisubizo by’ibibazo byacu.

Ubwo Unity Club yifatanyaga n'umuryango w’Avega muri iki gikorwa cyo
gusura no gufata mu mugongo ababyeyi bageze mu zabukuru mu w’2014,
yiyemeje kugira uruhare mu gisubizo gihamye kandi kirambye ku bibazo
binyuranye bari bafite ari cyo kubabonera icumbi ryiza risusurutse,
bagasubizwa icyubahiro kibakwiye, bakabonerwa ibya ngombwa byose,

bakisanzura, bagasabana, bagasubirana ubuzima bwiza.

Ni muri urwo rwego yatangiye igikorwa cy’inyubako “Impinga nzima”,
iyambere yubatswe mu karere ka Kamonyi ikaba yaratujwemo ababyeyi 8 mu
Ukuboza 2014, iya kabiri yubakwa muri Rulindo nayo izatuzwamo 8 mu
kwezi gutaha, tukaba twaratangiye n’iyo muri aka karere ka Kayonza
yubakwa mu murenge wa Nyamirama duteganya ko izuzura muri Kamena
nayo ikakira ababyeyi 8. Birumvikana ko nka Unity Club tuzagaruka
tukayibashyikiriza ku mugaragaro. Ni inyubako nziza irangira itwaye hafi
miliyoni 40, tukaba dushimira cyane abantu bose dukomeje gufatanya muri iki

gikorwa kizakomereza Huye ndetse na Rusizi.

Nka Unity Club Intwararumuri, twifuza ko uyu muco w’ubufatanye utaguma
muri AVEGA gusa, ahubwo harebwe uburyo utozwa abakiri bato, batangire
kubyimenyereza nk’'uko mu kinyarwanda bavuga ko: “Igiti kigororwa kikiri
gito”. Ibi bizafasha urubyiruko gukurana indangagaciro ndetse na kirazira
tuvoma mu muco nyarwanda kandi bikazarufasha gutegura imbere yabo neza
ari nabyo bizatuma tugira umunyarwanda w’ejo muzima uzirikana gutabara

aho bikomeye igihe cyose abisabwe cyangwa se anabyibwirije.

Bavandimwe, nshuti mwese twateraniye hano, nk’'uko turi mu gihe cy’iminsi
100 yo kwibuka Jenoside yakorewe Abatutsi, birakwiye ko dusubiza amaso
inyuma tukareba aho igihugu cyacu cyavuye n’aho kigeze ubu. Dukurikije
amateka twaciyemo, dukwiye kwishimira aho igihugu cyacu kigeze mu bice
bitandukanye haba mu mibanire y’abanyarwanda, ubukungu, ubutabera
ndetse n’iterambere muri rusange. Ibi byagezweho kubera ubwitange
bw’abanyarwanda, akaba ariyo mpamvu twese duhamagarirwa kubyitaho

ndetse no gukomeza kubiteza imbere.

N'ubwo bimeze bityo ariko, haracyari abatishimiye ibyo byose byagezweho
bakaba bacyinifuza kongera kudusubiza inyuma. Twavuga nk’abagifite
ingengabitekerezo ya Jenoside, abahakana bakanapfobya Jenoside yakorewe
Abatutsi muri Mata 1994 ndetse n’abandi bagenda bandika inkuru z’ibihuha
zisebya igihugu cyacu ndetse n’abayobozi bakuru bacyo. Abanyarwanda rero
nitwe dufite inshingano yo guhangana nibyo byose twavuze kandi ari nako
turushaho guharanira kugaragaza isura nziza y’igihugu cyacu kugirango

abantu babone amakuru y’ukuri anyomoza ayo adafite ishingiro.

Nsoje nongera gubashimira mwese mwitanze mukitabira iki gikorwa cyo
kwibuka no gufata mu mugongo ababyeyi bageze mu zabukuru, TUBARERE
NK'UKO BATUREZE; kandi nabo tubashimira k'ubw’imbaraga bagikomeje
kugararagaza n’'ubwo bitaboroheye. Ibikorwa nk’ibi bikwiye gukomeza na

nyuma y’iyi minsi 100 maze tukiyubakira igihugu cyacu cyatubyaye.

Murakoze, mukomeze mwihangane!

